
Die maischte Brommis wärbe jetzt fir irgend e Broduggt, 
dr Gottschalk in sym Wetten dass, d Haribo  verschluggt. 

D Hingis fir e Weschmaschiine, die ka sy nit bediene, 
dr von Rohr zeigt s Fidle, mit däm kasch au Stutz verdiene. 

 
Es dätscht und knallt s isch Wuucheänd, es git e Schleegerei, 

d Stadt isch  nimme sicher, wo blyybt den Schuggerei ? 
Wääg dr Schliessig vo de Boschte und au kai Nachtzuelag, 
gseet me kaini Schugger me, sy schaffe nur no am Daag. 

 
Das hi und här bym FCB, das isch doch immer e soo, 

mir händ gheert, dr Yakin mecht als Käpten wiider koo. 
Drum macht är e Gsundhaitschegg, jetzt waiss me was är het, 

E Kompläx, e Depression und isch kai Hängscht im Bett. 
 

Im Bundeshuus isch diggi Luft, d Uffregig die isch grooss, 
e Putzfrau schwitzt bym schaffe, drum stellt me sy uff d Strooss. 
Dr Merz dä het e Gschmaggs Broblem, mit sym grosse Zingge, 

mir maine nit nur syni Sogge, dien nach Appizäller stingge. 
 

Vyyli kaufe s Tamiflu, will d Grippe sotti koo, 
drumm mien d Hienner in dr Stall, dass isch ab sofort e soo. 

Was mainsch die Rue, ooh wie heerligg und au kai Gaggerey 
die ainzig wot no heersch, das isch d Calmy – Rey. 

 
E blaue See, und d Sunne schynt, in Zollike loot sich s guet woone, 

au dr Ospel sait sich das, e Umzug wurd sich  loone 
do nutzt dir au kai Gäld und nid die scheene Reede, 

die Ziircher sinn nit so dumm, die nämme au nit jeede. 
 

Das Spaare im Gsundhaitswäse, das duet me jetzt ibertryybe, 
d Ärzt die sind verpflichtet Generika z verschryybe. 

Bstchelle dien mir die bim Migros, sogar mit Budget  plus 
und derzue gits extra Pinggt fir d Cumulus. 

Unseri Bundesreet dien sich nit kollegial verhalte, 



trotz Konkordanz, do sinn die Laager gspallte. 
E Gruppebild in dr Zytig, s Schwyzerkryz im Rugge, 
fir emool gits kaini Lämpe und au kai Ummespugge. 

 
Jeede mechts, doch bruucht mes nit, s isch total moodärn, 

wenn s  e mool hesch, denn wetsch no meeh und dischlis au no gäärn. 
Au d Sympatii zeige d Lyt, vo de andere Länder 
Mir meine do jo nur, die farbige Gummibänder. 


